
ᖁᔭᓐᓇᒦᒃ ᕗᕋᖕᑯ ᐳᔅᓯᒥ, ᑲᑕᔾᔭᖅᑏᑦ ᐱᐊᑭ ᕿᓚᕝᕙᖅ ᐊᒻᒪ ᓯᓕᓇ ᑲᓪᓗᒃ. 

ᑲᒥᓴᓇᐅᓪᓗᖓ ᓄᓇᕗᒻᒧᑦ ᖃᐃᖁᔭᐅᓯᒪᔪᑦ ᑐᙵᓱᖁᕙᒃᑲ - ᒪᐃᔭ ᒪᑎᓕᓐ 

ᕋᑦᕗᓐ, ᑐᕋᕕᔅ ᐳᕋᐃᔅ, ᑭᐅᕈᓪ ᑖᑦ, ᑳᑎ ᑕᐅᑐᙱ, ᐃᓐᓇᐃᑦ, ᒪᒃᑯᒃᑐᑦ, 

ᑲᑎᒪᕕᒡᔪᐊᕐᓂᕐᒥᒃ ᐋᖅᑭᒃᓱᐃᔨᑦ, ᓄᓇᓕᖕᓂ ᓯᕗᓕᖅᑎᐅᔪᑦ, ᐃᑲᔪᖅᑐᐃᔪᑦ ᐊᒻᒪ 

ᐅᐸᒍᑎᔪᓕᒫᑦᑎᐊᑦ ᐃᓕᓴᐃᔩᓪᓗ ᐊᒻᒪ ᐃᓅᓯᓕᕆᔩᑦ ᐃᓕᓐᓂᐊᕐᕕᖕᒥ ᐊᒻᒪ 

ᒪᒃᑯᒃᑐᓄᑦ ᓯᕗᓕᖅᑎᐅᔪᑦ, ᖁᔭᓐᓇᒦᒃ.  

 

ᓂᐅᕐᕈᓯᒪᔪᓕᒫᑦᑎᐊᑦ ᑐᙵᓱᖁᕙᒃᑲ! ᐊᒻᒪ ᑕᒫᓃᑎᓪᓗᓯ 

ᑐᙵᓱᑦᑎᐊᖁᒐᓗᐊᖅᐸᔅᓯ. ᑐᙵᓱᒋᑦᑎ ᐅᓪᓘ ᐱᖃᑖᓂ ᑲᓇᑕᒥ ᑲᑐᔾᔨᖃᑎᒌᑦ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 2016−ᒥ. ᐃᒃᐱᖕᓇᖅᑐᒻᒪᕆᐊᓗᖕᓂᒃ 

ᑐᓴᖅᓯᒪᔪᒃᓴᐅᓕᖅᑐᓯ ᒫᓐᓇᒧᑦ ᑎᑭᖦᖢᒍ, ᐅᕙᖓᓕ ᐄ, ᓂᕆᐅᒃᐳᖓᓗ ᑲᑎᒪᔩᑦ, 

ᐱᓕᕆᖃᑎᒌᒃᑐᑦ ᐊᒻᒪ ᐅᖃᕆᐊᖅᑐᖅᓯᒪᔪᑦ ᐃᓱᒪᒋᔭᖏᑦ 

ᖃᐅᔨᕚᓪᓕᕈᑕᐅᓂᐊᕐᓂᖏᓐᓂᒃ.   

ᑖᓐᓇ ᑲᑎᒪᕕᒡᔪᐊᕐᓂᖅ ᑐᑭᓯᕚᓪᓕᕈᑕᐅᓇᓱᒃᐳᖅ ᐱᔭᕆᐊᑐᔪᒻᒪᕆᐊᓗᖕᒥᒃ 

ᐃᒻᒥᓃᖅᑕᐃᓕᒪᑎᑦᑎᓂᕐᒥᒃ, ᐱᕈᖅᐸᓪᓕᐊᓗᑕ ᓄᓇᖅᑲᑎᒌᖑᓗᑕ ᐊᒻᒪ 

ᐃᓕᓐᓂᐊᖃᑎᒌᒡᓗᑕ. ᓲᕐᓗ ᓯᕗᓕᐅᖅᑎᕗᑦ ᐃᒪᓐᓇ ᐅᖃᓚᐅᕐᒪᑦ ᐃᓕᓐᓂᐊᕐᓂᖅ 

ᐊᒃᓱᐊᓗᒃ ᐱᒻᒪᕆᐅᕗᖅ. ᓄᑕᖅᑲᑦ ᓱᓕ ᓄᑕᕋᑯᓘᑎᓪᓗᒋᑦ ᐃᓕᓴᖅᑕᐅᓯᒋᐊᖃᖅᐳᑦ 

ᐃᓅᓯᖃᑦᑎᐊᓛᖁᓪᓗᒋᑦ ᐃᓅᓯᖅ ᐱᒻᒪᕆᐅᖕᒪᑦ. 

 

ᐅᑯᐊ ᐱᓕᕆᐊᖑᔪᑦ – ᓂᕆᐅᖕᓂᖅ, ᐃᑲᔪᕐᓂᖅ, ᐊᒻᒪ ᒪᒥᓴᕐᓂᖅ, ᓈᒻᒪᑦᑎᐊᖅᐳᑦ. 

ᓂᕆᐅᖕᓂᖃᕆᐊᖃᖅᐳᒍᑦ, ᐃᑲᔪᖅᑎᒌᒋᐊᖃᖅᐳᒍᑦ ᐊᒻᒪ ᒪᒥᓴᖃᑎᒌᒡᓗᑕ, ᔪᐊᓇᓯ 

ᐊᑯᒪᓕᒃ ᐃᑉᐸᒃᓴᖅ ᐅᖃᓚᐅᕐᒪᑦ. ᐊᑖᑕᒐ ᐅᓂᒃᑳᖅᐸᓚᐅᙱᑦᑐᖅ ᐸᓖᓯᓄᑦ 

ᐃᑲᔪᖅᑎᐅᕙᓚᐅᕐᓂᕐᒥᓂᒃ ᐋᓐᓂᕐᓇᓗᐊᕐᒪᑦ. ᐊᑐᖅᐸᓚᐅᖅᓯᒪᔭᑦᑎᓐᓂᒃ 

ᒪᒥᓴᖅᓯᒪᙱᒃᑯᑕ, ᑭᓲᒐᓗᐊᖅᐸᑦ ᐊᓯᐊᓄᐊᖅᑎᑕᐅᕙᓚᐅᖅᑐᑦ, ᐳᕙᒡᓗᒃᑐᑦ 

ᐃᖢᐊᖅᓴᖅᑕᐅᔭᖅᑐᖅᐸᓚᐅᖅᑐᑦ, ᓇᒡᓕᒋᔭᒥᓂᒃ ᐃᓚᙵᖅᓯᒪᔪᑦ ᐃᓅᓯᕐᒥᓂᒃ 

ᑭᐱᓯᓂᕐᒧᑦ, ᑖᒃᑯᐊᓕᒫᑦᑎᐊᖅ ᐅᕙᑦᑎᓐᓂᒃ ᐊᒃᑐᐃᔪᐃᓐᓇᐅᕗᑦ. 

 

ᓄᓇᕗᒻᒥᐅᑦ ᐱᖃᓐᓇᕆᔭᒥᖕᓂᒃ ᐊᒻᒪ ᖃᑕᙳᑎᒥᖕᓂᒃ ᐃᓅᓯᕐᒥᓂᒃ ᑭᐱᓯᔪᓂᒃ 

ᐅᓄᓗᐊᖅᑐᓂᒃ ᑕᑯᖃᑦᑕᖅᓯᒪᓕᖅᐳᑦ. ᐃᓅᓯᕐᒥᓂᒃ ᑭᐱᓯᓂᕐᒧᑦ ᐊᒃᑐᖅᑕᐅᓯᒪᔪᑦ 

ᐊᒃᓱᐊᓗᒃ ᐋᓐᓂᕐᓇᖅᐳᑦ, ᐊᒻᒪ ᑭᖑᓂᖃᕐᓂᖏᑦ ᑕᐃᒪᐃᑦᑐᒃᑯᑦ ᐊᓯᐅᔨᔭᐅᓯᒪᔪᑦ 

ᒪᒥᓪᓚᑦᑖᕈᓐᓇᐃᓪᓕᓲᖑᕗᑦ.  

ᑕᐃᒪ ᑐᓴᖅᑐᒃᓴᐅᖅᑲᐅᒐᔅᓯ, ᓄᓇᕗᒻᒥ ᓇᓗᓇᐃᖅᓯᓚᐅᕐᒪᑕ ᐃᓅᓯᕐᒥᓂᒃ 

ᑭᐱᓯᕙᒃᑐᑦ ᐃᓱᒫᓗᖕᓇᓗᐊᓕᕐᓂᖓᓂᒃ ᐊᕐᕌᓂ ᐅᑐᐱᕆᐅᑎᓪᓗᒍ. ᐅᓄᖅᑐᑦ 

ᐱᓕᕆᖃᑎᒌᒃᑐᑦ, ᑲᑐᔾᔨᖃᑎᒌᑦ ᐊᒻᒪ ᐱᔪᒪᓪᓚᕆᒃᑐᑦ ᐃᓄᐃᑦ ᓄᓇᕘᒥ 

ᐱᓕᕆᕕᒡᔪᐊᖃᑦᑕᖅᐳᑦ ᑕᒪᑐᒥᖓ ᑐᐊᕕᕐᓇᖅᑐᒥᒃ ᑲᒪᓇᓱᒃᖢᑎᒃ. ᖁᔭᓐᓇᒦᒃ 

ᑕᒪᑐᒥᖓ ᐱᒋᐊᖅᑎᑦᑎᓯᒪᒐᔅᓯ ᐅᕙᑦᑎᓐᓂᒃ ᑭᒡᒐᖅᑐᐃᓪᓗᓯ 

ᓯᕗᒻᒧᐊᒃᐸᓪᓕᐊᖁᓪᓗᑕ ᓂᕆᐅᖕᓂᖃᓕᕐᓂᕐᒧᑦ, ᐃᑲᔪᖅᑕᐅᔪᓐᓇᖅᓯᓗᑕ, ᐊᒻᒪ 

ᐅᕙᑦᑎᓐᓂᒃ ᒪᒥᓴᕈᓐᓇᖅᓯᓗᑕ. 

 

ᐊᒻᒪ ᐅᓄᖅᑐᓂᒃ ᐊᒃᓱᕉᑎᖃᖃᑦᑕᖅᑎᓪᓗᑕ ᐃᓅᓯᕐᒥᓂᒃ ᑭᐱᓯᔾᔪᑕᐅᖃᑦᑕᖅᑐᑦ 

ᐱᔾᔪᑎᒋᓪᓗᒋᑦ, ᓄᓇᕗᒻᒥ ᐱᕙᓪᓕᐊᑎᑦᑎᔪᓐᓇᑦᑎᐊᖅᐳᑦ, ᐃᓕᖅᑯᓯᑐᖃᖅᐳᑦ 

ᓴᙱᔫᓪᓗᓂ ᐊᒻᒪ ᖃᓄᖅᑑᕈᓐᓇᖅᖢᑕ. ᓄᓇᕗᒻᒥᐅᑦ ᐱᓇᔪᒍᓐᓇᑦᑎᐊᖅᐳᑦ, 

ᓂᕆᐅᖕᓂᖃᖅᖢᑎᒃ ᐊᒻᒪ ᐱᓗᐊᖅᑐᒥ, ᓴᐱᓕᕈᓐᓇᙱᓪᓚᕆᒃᐳᑦ. 

ᐃᓕᖅᑯᓯᕆᕙᓚᐅᖅᑕᕗᑦ ᐃᓅᓪᓗᑕ, ᐳᐃᒍᕆᐊᖃᙱᓐᓇᑦᑎᒍᑦ ᑭᓇᐅᔾᔪᑎᒋᒐᑦᑎᒍᑦ. 

ᐃᓅᖃᑎᒌᒍᓐᓇᑦᑎᐊᖅᐳᒍᑦ ᐃᑲᔪᖅᑎᒌᒡᓗᑕ. ᐊᒃᓱᕈᖅᖢᑕ ᐱᓕᕆᓇᓱᒃᐳᒍᑦ 

ᓄᓇᓕᖕᓃᑦᑐᓂᒃ ᐋᖅᑭᒋᐊᕈᑎᒃᓴᖏᓐᓂᒃ ᕿᓂᖅᖢᑕ ᓄᖅᑲᖅᑎᑦᑎᔪᒪᓪᓗᑕ 

ᐊᐅᓚᑦᑎᔪᒪᓪᓗᑕᓗ ᐃᓅᓯᕐᒥᓂᒃ ᑭᐱᓯᕙᒃᑐᓂ ᓄᓇᕘᒥ. ᐱᓕᕆᖃᑎᒌᒡᓗᑕ 

ᐊᓯᔾᔩᔪᓐᓇᖅᐳᒍᑦ ᐊᒻᒪ ᐃᓅᖃᑎᑦᑎᓐᓄᑦ ᐃᑲᔪᕋᓱᒍᓐᓇᖅᓯᓂᐊᖅᐳᒍᑦ. 

 

ᓄᓇᓕᖕᓃᑦᑐᑦ, ᖃᑕᙳᑎᒌᑦ ᐊᒻᒪ ᐱᖃᓐᓇᕇᒃ ᐃᑲᔪᖅᑎᒌᒡᓗᑎᒃ, 

ᐱᕈᖅᐸᓪᓕᐊᑎᑦᑎᓪᓗᑎᒃ, ᐊᒻᒪ ᓂᕆᐅᖕᓂᖃᖅᑎᑦᑎᓪᓗᑎᒃ ᓴᐱᓕᖅᑕᐃᓕᒪᓂᕐᓗ 

ᐊᑐᕐᓂᖃᓪᓚᕆᒃᐳᑦ ᐃᓅᓯᕐᒥᓂᒃ ᑭᐱᓯᑦᑕᐃᓕᒪᓂᕐᒧᑦ. ᑐᑭᓯᐅᒪᖃᑎᒌᒍᑎᒃᓴᑦᑎᓐᓂᒃ 

ᓴᖅᑮᓗᑕ ᐃᖅᑲᖅᑐᐃᖃᑦᑕᐅᑎᙱᓗᑕ, ᐊᒻᒪ ᐊᑐᒐᒃᓴᓂᒃ ᐊᑐᐃᓐᓇᕈᖅᑎᑦᑎᓗᑕ 

ᐃᓅᓯᑦᑎᓐᓂᒃ ᐊᒃᓱᕈᕐᓇᖅᑐᓂᒃ ᐊᐅᓚᑦᑎᔪᓐᓇᖅᓯᓗᑕ ᐊᒻᒪ ᖃᓄᖅᑑᕈᓐᓇᖅᓯᓗᑕ 

ᐊᔾᔨᒌᓂᒃ ᐱᒻᒪᕆᐅᓂᖃᖅᐳᑦ. ᐳᐃᒍᖅᑕᐃᓕᒋᑦ ᐃᓅᖃᑎᓐᓂᒃ ᐅᐱᒋᔭᐅᕗᑎᑦ, 

ᓇᒡᓕᒋᔭᐅᓪᓗᑎᓪᓗ ᐊᒻᒪ ᐃᑲᔪᕈᒪᑦᑎᐊᖅᖢᑎᒃ. 

 

ᐱᒻᒪᕆᐅᕗᖅ ᐅᔾᔨᖅᓱᕐᓂᖅᓴᐅᒍᑦᑕ ᑕᒪᑦᑕᓕᒫᖅ ᖃᓄᐃᙱᑦᑎᕈᑎᒃᓴᖏᓐᓂᒃ 

ᓄᓇᕗᑦ ᓄᓇᓕᖏᓐᓂᒃ. ᑭᓇᑐᐃᓐᓇᑦᑎᐊᖅ ᑎᓕᐅᖅᐸᕋ, ᐱᓗᐊᖅᑐᒥᓪᓗ ᒪᒃᑯᒃᑐᑦ, 

ᐅᔾᔨᖅᓱᕐᓂᖅᓴᐅᖁᓪᓗᒋᑦ ᓄᓇᓕᖕᓂ ᐊᐅᓚᑕᐅᔪᓂᒃ ᑲᔪᓯᔪᓐᓇᖅᑐᓂᒃ ᐊᒻᒪ 

ᐊᑲᐅᓂᖅᓴᒃᑰᕈᑎᒃᓴᓂᒃ. ᓂᕆᐅᖕᓂᖃᕆᐊᖃᕋᑦᑕ ᓯᕗᓕᕕᓂᖅᐳᑦ 

ᓂᕆᐅᖕᓂᖃᓚᐅᕐᒪᑕ ᓯᕗᓂᒃᓴᑦᑎᓐᓂ ᓴᐱᓕᓚᐅᖅᓯᒪᙱᖦᖢᑎᒡᓗ ᐅᓪᓗᒥ 

ᑕᒫᓃᑉᐳᒍᑦ. 

 

ᑲᔪᓯᑦᑎᐊᖁᕙᔅᓯ ᓱᓕ ᑲᑎᒪᕐᔪᐊᖅᑎᓪᓗᒋᑦ. ᖁᕕᐊᓱᒃᐳᖓ ᑕᕝᕙᓃᑦᑐᓐᓇᕋᒪ. 

ᖃᐅᔨᒪᔪᖓ ᓂᕆᐅᖕᓂᖃᓕᕈᓐᓇᕋᑦᑕ, ᐃᑲᔪᕈᓐᓇᕋᑦᑕ ᐊᒻᒪ ᒪᒥᓴᖃᑎᒌᒡᓗᑕ, 

ᐃᓅᓯᖅᐳᑦ ᐱᒻᒪᕆᐅᖕᒪᑦ. 

ᑕᒪᔅᓯᑦᑎᐊᖅ ᖁᔭᓐᓇᒦᖅᐸᔅᓯ ᐃᑲᔪᕐᓂᖃᖅᑐᐃᓐᓇᐅᒐᔅᓯ ᐊᒃᓱᕈᕐᓇᖅᑐᖅᓯᐅᑐᓂᒃ 

ᑲᒪᔨᐅᖃᑦᑕᖅᖢᓯ. ᖁᔭᓐᓇᒦᒃ. ᖁᕕᐊᓱᒋᔅᓯ ᑲᑎᒪᕕᒡᔪᐊᕐᓇᒥ. 


